
Innstilling frå kommunedirektøren: 
Detaljregulering Øvrebygda Oppveksttun, planid. 202405 vert lagt på høyring og 
offentleg ettersyn. 
 
Vedtaket er fatta i medhald av pbl § 12-10. Grunngjevinga går fram av saksutgreiinga. 
 

 

Saksprotokoll i Formannskapet - 25.11.2025  
 
Behandling: 
Formannskapet drøfta saka. 
 
Innstilling frå kommunedirektøren vart samrøystes vedteke. 
 
 
Vedtak: 
Detaljregulering Øvrebygda Oppveksttun, planid. 202405 vert lagt på høyring og 
offentleg ettersyn. 
  
Vedtaket er fatta i medhald av pbl § 12-10. Grunngjevinga går fram av saksutgreiinga. 
 
 
 



Bakgrunn: 
Fitjar kommune har vedteke å etablera barnehage saman med skulen i Øvrebygda. I 
samband med dette må arealet kring Øvrebygda skule detaljregulerast. 
 
Formannskapet vedtok oppstart av reguleringsplanarbeidet i møte 4.12.2024. Oppstart 
vart kunngjort rundt jul same år. 
 
Kommunen mottok 10 uttalar til oppstartsvarselet, frå både interne og eksterne partar.  
 
Vurdering: 
 
Om planforslaget 
Planen omfattar i all hovudsak Fitjar kommune sin eigedom 50/11 og 50/43, som utgjer 
Øvrebygda skule. Den skal leggja til rette for etablering av oppveksttun med skule og 
barnehage, der delar av dagens skulebygg skal rivast, og det skal oppførast nytt 
barnehagebygg. 
 
Planen legg også opp til ei oppstramming av trafikkløysinga, utan at det er snakk om 
større endringar. Mellom anna er det tenkt at bussen no i all hovudsak skal stansa i ny 
busslomme, og ikkje inne på skulen sitt parkeringsområde.  
 
Dagens skogteig vert ivareteke ubygd, og dagens fotballbane vert lagt til 
utbyggingsføremål og skal utbyggast til uteområde for barnehagen. 
 
Det vert opna for noko høgare skulebygg enn i dag. 
 
VA-infrastrukturen i området vert i all hovudsak behalde som i dag. 
 
Dei tre eldste klassetrinna er nyleg flytta frå Øvrebygda til Rimbareid skule. Det inneber 
at endringa i elev-/barnetal ikkje vert nemneverdig stort ved etablering av barnehage på 
eigedomen. 
 
Tilhøvet til gjeldande planar 
Området er i dag uregulert, og vist i kommuneplanen sin arealdel som 6700 friluftsområde. 
Dette må heilt tydeleg vera feil, då skulen har lege akkurat her sidan 1930-talet.  
 
Den nye reguleringsplanen legg ikkje opp til store realitetsendringar i nedbygging av 
området samanlikna med dagens situasjon. Den største endringa vert at arealet no også 
skal nyttast til barnehage. 
 
Innkomne merknadar 
Ved oppstart kom det inn 10 merknadar. 
 
Oversikt over merknadane: 

1. Fagne, 17.12.2024 
2. Statens vegvesen, 9.1.2025 
3. Vestland fylkeskommune, 15.1.2025 
4. Statsforvaltaren i Vestland, 20.1.2025 
5. Inge Andreas Waage, 24.1.2025 
6. NVE, 29.1.2025 
7. Fitjar kommune, 20.1.2025 (landbruksmynde),  
8. Fitjar kommune, 24.1.2025 (kommuneoverlege),  
9. Fitjar kommune, 27.1.2025 (VA),  
10. Fitjar kommune, 6.2.2025 (kulturmynde) 

 
Merknadane fylgjer saka som vedlegg. Hovudtrekka i merknadane er referert og 
kommentert på ein tilfredsstillande måte i vedlegga. 
 
Konsekvensutgreiing 
Planen utløyser ikkje krav til konsekvensutgreiing og planprogram. 
 
Naturmangfald 



Arealet som no vert detaljregulert utgjer i all hovudsak areal som allereie er i bruk til 
skule- og trafikkføremål. 
 
Kommunen har v/biolog utført ei enkel artskartlegging på o_UTE1. Det er ikkje registrert 
særskilde naturverdiar innanfor området. 
 
I juni 2025 vart det gjort ein enkelt observasjon av åkerrikse i søraustlege delen av 
planområdet. Det kjem ikkje fram om fuglen vart sett og høyrd i området eller om den 
oppheld seg her. Fuglen er kritisk trua i Noreg.  
 
Kulturminne 
Det er ikkje registrert kjende kulturminne innanfor planområdet. 
 
Landskap og terreng 
Landskap og terreng vert i svært liten grad påverka av planlagde tiltak, då området 
allereie er utbygd og i bruk som skuleområde. 
 
Friluftsliv, folkehelse, universell utforming 
Nye tiltak skal opparbeidast med universell utforming. 
 
Landbruk og grøntstruktur 
Landbruksområde vil ikkje verta råka av planlagde tiltak på skuleområdet. Område avsett 
til landbruk i planen er tilsvarande dagens situasjon. Planen legg opp til at to areal sør i 
planområdet vert avsett til arealføremål 1600 uteopphaldsareal. Desse områda skal kunna 
nyttast til fast tur-/uteområde for oppveksttunet, og skal berre i svært avgrensa grad 
kunna opparbeidast: det er opna for t.d. gapahuk. Areala skal vera opne for ålmenta 
utanom oppveksttunet si opningstid. 
 
Born og unge 
Fylkesvegen som er del av planområdet er skuleveg. Dagens situasjon vert i stor grad 
oppretthalde, men det vert lagt til rette for barnehage i tillegg til skule. Fortau forbi skulen 
vert lagt noko om for ei betre linje. Det er lagt opp til sykkelparkering, sjølv om målgruppa 
for oppveksttunet er såpass små barn at sykling berre er begrensa aktuelt for elevar, men 
meir aktuelt for tilsette. 
 
Vatn, avlaup og klimatilpassing 
Det ligg føre VA-rammeplan for planen. Dagens situasjon vert oppretthalde, og nytt bygg 
vert kopla til eksisterande VA-anlegg. Når det gjeld brannvatn, vil kommunen nytta tankbil 
som supplement til vatnet som er i nettet i dag. Samla sett vurderer me dette som 
tilstrekkeleg, då endringa samanlikna med eksisterande situasjon er lita. 
 
Trafikk, trafikktryggleik, kommunen og samfunnet sine interesser 
I det store og det heile vert dagens trafikkløysing vidareført. Trafikk forbi skulen er ganske 
låg, med ÅDT 800. Ny situasjon etter utbyging av barnehagen vil neppe ha stor påverknad 
på trafikkmengda forbi skulen. 
 
Planen legg opp til ein betre trafikksituasjon der strukturen knytt til av- og påstigning, 
parkering, buss og fortau er stramma opp.  
 
Ved ny løysing skal ikkje lenger skule- eller rutebuss trengja å køyra inn på skuleplassen, 
men stansa i busslomme. Me oppmodar likevel særskilt fylkeskommunen og Skyss om å 
kommentera løysinga. Vegen er slik at det ikkje er høve til å etablera busslomme i begge 
retningar. Det er likevel svært avgrensa tal passasjerar til staden på turbussen, noko som 
tilseier at behovet for busstopp i det heile er avgrensa.  
 
Sjå elles vedlagt mobilitetsanalyse. 
 
Risiko- og sårbarheitsanalyse 
Det er utført ROS-analyse for planen. 
 
Det er gjennomført ei enkel geoteknisk vurdering, og området er vurdert som friskmeld 
for kvikkleire. 
 



Planområdet er råka av ei aktsemdssone for flaum i aust. Høgdeforskjellen mellom bekken 
og skuleområdet er likevel såpass stor at bekken ikkje vil kunna overfløyma planområdet. 
Nytt bygg vil ikkje liggja i aktsemdssona. 
 
Overvassituasjonen er ikkje vurdert å verta vesentleg endra med ny situasjon samanlikna 
med i dag, og me ventar ikkje utfordringar med overvatn innanfor planområdet. 
 
Samla sett er planområdet vurdert som lite til moderat sårbart. I anleggsfasen må 
trafikktryggleiken for skulen ivaretakast. Oppveksttunet må innarbeida rutinar for å syta 
for at deira aktivitetar i planområdet ikkje fører til auka sårbarheit for skogbrann. 
 
Plantekniske tilhøve 
SOSI-fila er kontrollert og feilfri. 
 
Konklusjon 
Planforslaget vert lagt på høyring. 
 
 
 
 
 
 
Steinar Dalland 
kommunedirektør 
 
 
 
Saksframlegget er godkjent elektronisk og har difor inga underskrift. 


